
RAFAELA YBARRA Bilbon jaio zen 1843ko urtarrilaren 16an, industrial lurraldeko familia aberats baten, hortik jaso ahal izan zuen heziketa zabal eta zehatza.

Emakume bizia, gozoa eta atsegina. Bere kristau giroko heziketari eta berezko izaera maitekorrari esker, Jainko-bidean eta behartsuenganako errukizko laguntzan aurrera egin zuen; hori izan zen, ezagutu zutenen artean, berarengan gehien nabarmendu zen jarrera.

18 urteko zela, Jose Villalonga jaunarekin ezkondu zen; ingeniari katalan hauxe izan zen Bizkaiko Labe Garaiak enpresaren eragile nagusienetakoa. Bikotea Bilbon kokatu zen, La Cava deritzon lursailean. Bikote zoriontsua eta emankorra. Zazpi seme-alaba izan zituen, haietatik bi gaztetxotan hilak. Rafaelaren ahizparen heriotzak eraginda, bost iloben ardura jaso zuen, bere erraietako seme-alaba izan balira bezala, maitatuz eta heziz.
XIX. mende bete-betean, Espainiak biztanle kopuruz gorakadarik handiena izan zuenean, eta Bilbo indar erakargarriz jantzi zenean, Rafaela Ybarra behingoan konturatu zen gaztediari sortu zitzaion arriskuz, bizibide erosoago baten bila hiriburura etortzeaz, baina beharrizan eta bazterketa itzelaren erdian. Bere sozial maila eta guzti, buru-belarri sartu zen gaztedi baztertuaren aldeko apostolutzan; bere heriotzaren ondoren ere ez ziren jabetu norainoko eragina izango zuen.

Behartsuen alde jartzen ditu bere ondasunak eta indar guztiak: lan bila datozen neskatxak biltzen ditu, lanpostua aurkitzen die, eta hara-hona dabil bizileku eta haientzat lanpostu egoki bat aurkitu arte. Bere familian emazte eta ama arretaz gainera, ikaragarrizko apostolutzan murgiltzen da, Bilbon sortu zen solidaritza ekintza zabalean parte hartuz. INSTITUTO ERLIJIOSO BATEN FUNDAZIOZ ametsik ere ez oraindik.

1894. urtea zen; Bilboko solairu txiki baten eman zion hasiera Rafaela Ybarrak, bere OBRA horrekin bat eginik zeuden hiru gazteekin elkartuta; ekinbide berria: gizaldiaren azkenaldiko urte neketsuetan beharrizanean aurkitzen ziren neskatxen amak eta hezitzaileak izatea. Beren ekintza kontutan hartuz, AINGERU ZAINDARIAK izango ziren, geroago izen berbera sorkuntza berrirako erabiliz. Otoitzaren eta apostolutzaren bidez, Jaunarekin bat-bat eginda, Jaungoikoaren maitasuna iragarriko zuten haur eta gaztetxoen artean.

Rafaelak bere bizitzako eta ekintzako gailurra 1897ko abuztuaren 2an jo zuen, Aingeruen Erreginaren jaiegunez: orduan jarri zen Bilboko Zabalbide kaleko Aingeru Zaindarien ikastetxeko lehenengo harria; 1899. urtean bukatu zen Ikastetxea. Aingeru Zaindarien Kongregazioak badu, azken baten, bere Ama Etxea, ondoren jasoko ziren beste askoren eredu.
Rafaela Ybarra 1900. urteko otsailaren 23an hil zen, 57 urteko zela, bere Fundazioa sendotuta ikusi gabe. Baina bere OBRA ez da hondatzen. Bere sustraiak sendoak ziren eta, arriskuak arrisku, jarraitzailerik asko agertu zitzaion, bere FUNDAZIOA aurrera eraman nahirik, behartsuen alde su ta gar jokatuz.
AINGERU ZAINDARI SANTUEN Kongregazioa berehala zabaldu zen Espainiako Probintzietan, baita Italian eta Hego Amerikan ere.

1984. urteko irailaren 30an, San Pedro plazan, Joan Paulo II. Aita Santuak beatifikatu zuen, 1983. urteko irailaren 24an bere miraria ontzat ematearen Dekretua izenpetuz. Bidean dijoa kanonizazioaren prozesua.

JAUNAREN HITZAREN ARGITAN

Ebanjelioa: Mateo 11, 25-30

Aldi hartan, Jesusek honela esan zuen:

- «Bedeinkatua Zu, Aita, zeru-lurren Jauna, gauza hauek jakintsuei eta burutsuei gorde, eta jende xumeari erakutsi bait dizkiozu. Bai, Aita, hala nahi izan duzu. Nire Aitak dena eman dit, inork ez du ezagutzen Semea, Aitak baizik; ezta Aita ere, Semeak baizik, eta Semeak agertu nahi izan dionak baizik.

Zatozte Nigana nekatuok, lanpetuok, eta Nik arinduko zaituztet. Har ezazue nire uztarria eta ikasi Nigandik: bihotz-bera naiz eta apala, eta aurkituko duzue zuen arimentzat atseden. Nire uztarria leuna bait da, eta nire zama arina».

GAUR GURE TXANDA

Kontua zera da: Jaungoikoaren bideak gainetik dijoazkigu behin baino gehiagotan eta uste gutxien dugun bideetatik. Gaurko ospakizunean, Rafaela Ybarraren kasuan, beste horrenbeste ikusten dugu. Etxekoandre baten eredua eskaintzen digu Jaunak, bereak dituen seme-alabak eta ilobak zaintzeaz gainera, gizarteko zaborretan bizi direnen alde SENTIBERATASUN berezi batez hornitu zuen; izan ere, horrelako asko ziren garai hartan bere inguruan.

Hona hemen gaurko jaiak eskaintzen digun “ikasbide” ederra: Jaungoikoa bihotz xaloen bidez agertzen dela. Egia esan, Jesus Maisuak, Jaungoiko Aitaren presentzia bizi eta agirikoa denak, argi diosku: “Bedeinkatua Zu, Aita, zeru-lurren Jauna, gauza hauek jakintsu eta burutsuei gorde, eta jende xumeari erakutsi baitizkiozu. Bai, Aita, hala nahi izan duzu”.

Ederra eta zoragarria da seme-bihotzez bere Aitari buruzko agerpena! Izan ere, “horrelaxe nahi izan duzu eta”: litekeenik xinpleena, baina barne-indarrez betea, hainbeste bihotz “MISIO egarriz” ipintzeko hainekoa, Jesus beraren egitekoa konpartituz, Aita Jaungoikoaren Berri Onaren presentzia iragarriz eta gauzatuz. Mezu honek eraginda sutu dira hainbeste eta hainbeste, dena emateraino.

Gure Rafaela Ybarra dohatsuak bizikizun horixe bizi izan du eta Jesusen proposamenean DEI esanguratsu eta zorrotza aurkitu du. Eta, halako gizarte-maila erosoa eduki arren eta familia ugariaren ama izan arren, beretzat “hartu” du deia eta ezin du utzi erantzunik gabe.

Eta, besterik gabe, “lanera jotzen du” bere inguruan aurkitzen duen egoerak eraginda. Eta ahalegin guztiak eginez eta behar diren laguntzak bilatuz jokatzen du, hain BEHARREZKO ikusten duen ekintza hezur-mamitzeko, bere ama-sentiberatasunez eta Nazareteko Jesusi jarraituz. Eta hemen agertzen da Ebanjelioko beste agerpen BERRI eta ZEHATZA, berarengan bizikizun bihurtu zaiona, beti ere, orduko kultur eta gizarte giro egoera arriskutsuan aurkitzen diren gaztetxoei begira. Horra Ebanjeliozko erantzuna, hau da, Berri Ona garai hartan jasoa eta emana.
Izan ere, Rafaelaren bizitzako goiburuak (“ez aspertu on egiten”) argi ipintzen digu zera: zenbat egin ahal den, Maisuari entzunez eta bere DEIA jasoz, gaztetxoen erdian, bere eragina haratago zabalduz.
Begiratu, ikusi, entzun eta erantzun Maisuaren proposamena, GAUR ere, Berri Onaren aurrean deituak sentitzen direnentzat ERRONKA eta EUPADA bihurtzen delarik. Seguru asko GURETZAT ere bai: gonbite zehatza eta zuzena da. Gure inguruan, gure kristau Elkarteetan, gure Elizan... badira GAUR erantzun baikor eta adoretsua eskatzen duten egoerak. Kontua zera da: nork eman aurrera pausua... “eta lanari ekin”.

Batean gazteak izango dira, Elizatik ez ezik, Jesus eta Berrionaren bidetik ere urruntzen direnak; bestean, familia osoak, Ebajelioak planteatzen dituen baloreak albo batera uzten dituztenak; hor dituzu haurrak, ez sinismen heziketaren eta Nazareteko Jesusen ezagueraren arrastorik gabe gelditzen direnak; zaharrak ere martxa berdinean, bertan behera utzita, beren gizatasun eta kristautasun bideari eutsi ezinik; edo-eta hainbeste gizon-emakume aterperik gabe, zeri oratu ez daukatela; eta nonahi eta ugari bizigiro errukarrian daudenak, bizitzari aurre egiteko lanposturik gabe; eta ezin ahaztu isilpean gelditzen diren etorkinak, nolanahiko zerbitzuak egitera behartuak, egoera horri nola eutsi ez dakitela...

Hamaika egoera triste ERANTZUN baten zain, gure aldetiko jarrera baikor eta ausartak eskatzen dituztela! “Gure eskuetan” dagoena baino ez digute eskatzen, baina hori, behintzat, ezin dugu baztertu.
Rafaela Ybarra dohatsuaren jaia ospatzeak piztuko al du gu bakoitzarengan DEIAK onartu eta erantzuteko gogo bizia, Maisuak gure ingurutik egiten dizkigunak: gure ingurugirotik, gure kulturatik, dena delakotik, baina bihotz zintzo eta zabalen zain daudenak.
OTOITZA

Jainko eta Aita ona,

Rafaela Ybarra dohatsua eredutzat jartzen diguzu,

emazte eta ama zintzoaren egitekoa 

Zureganako maitasun bizi beroarekin harrigarriro bateratuz,

behartsuenganako karidadez 

eta emakumearen heziketaren arretaz.

Egizu, arren, haren antzera,

onegitez eta eskuzabaltasunez beterik,

aukera dezagula kristau konpromesuaren bidea,

eragozpen eta ukapen guztien gainetik,

eta horrela zure nahia poztasunez bete,

gure inguruan bizi zaizkigunen artean

zure maitasunaren testigu izanez. 
AMEN. 

OTOITZALDIA

HEMEN NAUZU, JAUNA

Hemen nauzu, Jauna

Zure izenean nahi duzun tokira joateko prest nago.

Lupetza buztinlariaren eskuetan lez

zure eskuetan jartzen naiz.

Ilunetan dabiltzanen argi izan nadin

sinesmenaren lekuko egin nazazu.

Etsipenak jota daudenei bizi poza itzultzeko

itxaropenaren lekuko;

mundu osoa solidaritateaz betetzeko,

maitasunaren lekuko egin nazazu.

Hemen nauzu, Jauna, bidal nazazu.

Jarri zure Hitza nire ezpainetan,

zure arreta nire oinetan

eta zure egitekoa nire eskuetan.

Jarri zure Espiritua nire espirituan,

zure maitasuna nire bularrean,

zure indarra nire makaltasunean

eta zure gogoa nire ezbaian.

Hemen nozu, Jauna, bidal nazazu

izakien artean errespetua jartzera,

gizakien artean zuzentasuna,

herrien artean bakea,

bizitzan poztasuna,

Elizan ilusioa,

misioan poza eta itxaropena.

AMEN.

BERTSOA

Espirituak beti izan du

berebiziko indarra,

harrigarriak egin ohi ditu,

nahiz izan norbait kaxkarra.

Rafaela Ybarra

jatorriz bilbotarra,

zeru gorengo izarra;

gaur ere badu Euskalerriak

horrelakoen beharra.

